Рулық қауымның қалыптасуы
«Саналы адамның» қалыптасуы тұсында адамда «туыс» деген түсінік пайда болды. Сондықтан адамдар тобыры бірте-бірте туысқандардың ұжымы болып, руға айналды. Рулық қауым – алғашқы адамдардың туыстық жағынан бірлесіп өмір сүрген тұрақты ұжымы. Ол – адамдардың әлеуметтік ұйымдасуының алғашқы формасы. Адамның өмірінде рудың маңызы жоғары болды. Оның әр мүшесі ру тарапынан қамқорлыққа алынды. Рулық қауымдар барлық жерлерде алдымен отбасының қамқоршысы, бала өсіруші ана төңірігінде топтасты, осыған байланысты әйелдер алғашқы қауымда үстемдік жасады, мұның өзі аналық – матриархаттық дәуір деп аталды. Сонымен, аналық ру өзара қандас туыстығы арқылы біріккен және шешелері жағынан шыққан тегі бір адамдардың экзогамиялық тобы болды. Отты өшірмей, шоғын сақтау, сүйектен жасалған инемен киім тігу, жеуге жарамды жеміс-жидектерді теріп, құстардың жұмыртқаларын жинау ұқыптылықты талап етті. Мұндай жұмысқа, әдетте, әйелдер икемдірек болды. Тас дәуірі тұрақтарынан әйелдердің мүсіндерінің табылуы – олардың қоғамдағы рөлінің жоғары болғандығының дәлелі. Ру мүшелері қауіпті жағдайларда бір-бірін қорғады, жасалған еңбек-құралдары мен меншік барлығына ортақ болды. Азық-түлік ру мүшелерінің арасында тең бөлінді. Ру ішінде тәжірибесі мол қариялардың беделі арта бастады. Олар салт-дәстүрлердің сақталуын қадағалап отыратын. Руға қатысты барлық маңызды мәселелер жалпы жиналыста шешілді. Осындай рулық қауымдар шамамен 40 мың жыл бұрын қалыптасты. Рулық қауымның барлық мүшелері өзара тең есептелінді. Жер, баспана, еңбек құралдары бәріне ортақ саналды. Барлығы бірлесіп орманда аң аулады, балық ұстады, ортақ жайылымда мал жайды.  ішіндегі тіршілік пен іс-әрекетке қатысты мәселелерді жалпы жиналыста шешті. Жалпы жиналысқа ересек адамдардың бәрі-еркектер мен әйелдер түгел қатысты. Әрқасысы өз пікірін білдірді. Жалпы жиналыс ақсақалдарды сайлады. Оған рудың барлық мүшелері сыйлайтын ең ақылды, ержүрек, құрметті адамдар таңдалды. Ақсақалдар даулы мәселелерді шешті, аң аулайтын, мал жаятын жерлерді бөліп берді. Ру әрбір мүшесінің мүдделерін қорғады.
Қазақ қоғамындаға рулық туыстық жүйе 7 атадан басталып 15-20 атаға дейін барады. Рудың ішінде жақын туыстар деп жеті атаға дейінгілер есептеледі. Жақын туыстар өзара қыз алыспайды. Балаға кішкентайынан жеті атасының кім екенін жаттатып өсірген. Бір атаның балалары жақындығы жағынан жеті атадан асқаннан кейін ғана өзара құдалық қатынасқа түсуіне рұқсат етіледі. Оны ел ақсақалдары арнайы рәсімдейді. XVII — XIX ғасырларда кейбір рулар туыстығымыз, берекеміз бұзылмасын деп, 13 — 15 атаға дейін өзара қыз алыспаған.  Жақын туыстар арасында қыз алыспау тәртібі рулық экзогамия дейді.
Әріден келе жатқан үлкен руларда қандас туыстықпен қатар жай генеалогиялық (шежірелік) туыстық қалыптасқан. Рудың өсіп – өну үдерісінде олар әртүрлі тарихи себептермен (соғыс, жер ауып көшу) өзара араласып сіңісіп отырған.
Рудың өзінің көшіп - қонатын аумағы, рулық таңбасы, ортақ ұраны болған. Ұран ретінде сол рудың белгілі бір атақты адамының аты қабылданатын. Қазақ жөн сұрасқанда «Қай рудансың?», «Қай елсің?» деп сұраған. Мысалы, басқа тайпа арасына барғанда, алдымен қай жүзден, қай рудан, сол рудың ішіндегі қай тармақтан екенін, содан соң қай атадан тарайтынын айтқан. Мысалы: «Ұлы жүзбен, оның ішінде дулатпен, дулаттың ішінде жаныспын, оның ішінде жантумын, одан өтеміспін», - деп, бергі атасына дейін атап береді.

